
- 1 -

[image: image1.jpg]4***»

&5

*“,‘*
WLGA-CLILC




Datganiad WLGA i'r cyfryngau
1af Hydref 2009
Cynghorau Cymru ar flaen y gad o ran materion pobl hŷn
Gan fod y DG yn dathlu Diwrnod y Bobl Hŷn heddiw, mae WLGA wedi cyhoeddi adroddiad o'r enw 'Rhoi'r Strategaeth ar Waith: Dangos y modd mae awdurdodau lleol yn defnyddio Strategaeth Pobl Hŷn Cymru' i dynnu sylw at yr hyn mae cynghorau'r wlad yn ei wneud i wella byd pobl hŷn eu hardaloedd a'u hannog i gymryd rhan yn y gymuned.
Ar y cyd â phobl hŷn ei fro, mae pob awdurdod wedi sefydlu amryw gynlluniau megis ffora sy'n dod â phobl hŷn ac ifanc at ei gilydd i hyrwyddo rhagor o barch rhwng cenedlaethau, cylchoedd sy'n cynnig cymorth i bobl hŷn sy'n byw yn eu cartrefi eu hunain a mentrau sy'n rhoi hyfforddiant a chyrsiau dysgu ar gael, yn cynnig cludiant cyfleus neu'n ceisio tawelu meddyliau pobl hŷn ynglŷn â throseddwyr.

Mae pob un o'r cynlluniau hynny ar waith o ganlyniad i'r arian roes Llywodraeth y Cynulliad i'r awdurdodau lleol a'r strategaeth wladol gyhoeddodd – 'Strategaeth Pobl Hŷn Cymru' – i gydnabod cyfraniad pwysig pobl dros 50 oed yn ein cymdeithas ni.
Gan siarad yn Sir Benfro heddiw mewn achlysur am faterion pobl hŷn, meddai'r Cyng. John Davies (Sir Benfro), Arweinydd WLGA:

“Mae'r awdurdodau lleol wedi ymateb yn greadigol i Strategaeth y Bobl Hŷn, gan lunio prosiectau a gweithgareddau lleol yn ôl dymuniadau ac anghenion pobl hŷn fel y gallan nhw fyw'n annibynnol ac yn fodlon yn eu milltir sgwâr.  Er enghraifft, yn Sir Benfro, mae pobl hŷn wedi'n helpu ni i sefydlu Cynllun y Cymdogion Da lle mae gwirfoddolwyr o bob oed yn gwneud sawl peth megis mynd â'r ci am dro pan fo rhywun yn sâl neu yn yr ysbyty, garddio, coginio neu gludo pobl i'r dref.”
Gan siarad mewn achlysur arall i bobl hŷn yng Nghwmbrân heddiw, meddai'r Cyng. Arnold Woolley (Sir y Fflint), Dirprwy Lefarydd WLGA dros Faterion Pobl Hŷn a Heneiddio:
“Mae'n dda gen i siarad heddiw yn achlysur Rheithgor y Dinasyddion o Ddwy Genhedlaeth lle mae pobl hŷn ac ifanc wedi dod ynghyd o dan yr un to i drafod yr ystrydebau ynglŷn â phobl hŷn.  Mae cyfraniad pobl hŷn i'r gymuned yn werthfawr gan eu bod yn cynnig medrau, gwybodaeth a phrofiad, ac mae'r achlysur heddiw yn cydnabod hynny.  Ar y llaw arall, mae'n bwysig cofio bod llawer o bobl hŷn yn unig, yn agored i niwed ac yn wynebu amryw broblemau eraill.  Mae'r cynghorau'n gwneud eu gorau glas i leddfu'r anawsterau hynny ac rwy'n falch bod sawl awdurdod lleol megis Dinas a Sir Abertawe a Chyngor Bwrdeistref Sirol Wrecsam yn edrych ar ffyrdd o newid agweddau ystrydebol rhai pobl ifanc tuag at bobl dros 50 oed trwy ddod â'r cenedlaethau at ei gilydd i gnoi cil ar faterion sy'n gyffredin iddyn nhw gan gynnwys diogelu'r amgylchedd, cynnig cyrsiau dysgu a hyfforddi o safon, hybu diogelwch yn y gymuned a gwneud yr ardal leol yn lle ffyniannus i fyw a gweithio ynddo.  Mae adroddiad WLGA heddiw yn dangos y gwaith da sy'n mynd yn ei flaen ym mhob cwr o Gymru.”

Mae gwybodaeth am y modd mae'r awdurdodau lleol yn defnyddio Strategaeth Pobl Hŷn Llywodraeth y Cynulliad ar: www.wlga.gov.uk 

Diwedd

Nodiadau i olygyddion

1. Cyhoeddodd Llywodraeth y Cynulliad Strategaeth Pobl Hŷn Cymru yn 2003.  Mae'r awdurdodau lleol yn ymwneud ag ail gyfnod ei defnyddio (2008-2013) bellach.
2. Mae canran y bobl hŷn yn cynyddu yn y Deyrnas Gyfunol ond mae'r duedd honno'n amlycach fyth yng Nghymru.  Mae 35.9% o bobl Cymru dros 50 oed bellach ac mae 22.7% o'r boblogaeth dros 60 oed.  Erbyn 2026, mae disgwyl y bydd un rhan o bump o'r boblogaeth dros 65 oed ac y bydd nifer y rhai dros 85 wedi cynyddu o ddau draean.

3. Mae Llywodraeth y Cynulliad yn rhoi arian i'r awdurdodau lleol fel y gallan nhw roi'r strategaeth ar waith yn ôl dymuniadau, anghenion a dyheadau pobl hŷn eu bröydd.
4. Mae pob awdurdod lleol wedi penodi hyrwyddwr i ofalu bod materion pobl hŷn yn flaenoriaeth i'r rhai sy'n llunio polisïau a gwasanaethau.
5. Mae gan bob awdurdod lleol gydlynydd dros Strategaeth y Bobl Hŷn.  
Mae rhagor o wybodaeth gan:

Natasha Weeks, Swyddog dros y Cyfryngau a Chysylltiadau Cyhoeddus - 029 2046 8673, 07747 535388 neu Natasha.Weeks@wlga.gov.uk

